
Hvað er tungumál? Hvað er íslenska – þetta 
risastóra fyrirbæri sem bókin fjallar um?

Það er töfrandi titringur sem myndast í lungum, 
hálsi, tungu, gómi, vörum og raddböndum. 
Titringur sem ferðast til þín með hljóðbylgjum 
sem laumast inn í eyrun og upp í heila og skilst 
þar sem orð sem hafa merkingu. 

	
Þetta er ótrúlegt og undarlegt ferli, 
en samt er það einmitt svona.

	
Hvað fleira er tungumálið? Ótal strik og tákn 
á blaði, sett saman með ólíkum hætti, sem 
mynda bókstafi, orð, setningar, málsgrein-
ar, blogg eða blöð og bækur sem við lesum. 
Þegar við lesum endurbyggjum við heilan 
heim af hugmyndum, fólki og tilfinningum 
sem önnur manneskja hefur skapað í sínu 
höfði.

	
Þetta er ótrúlegt en samt satt.

	
Þetta er tungumálið. Hljóðbylgjur og tákn sem 
hafa að geyma lýsingar á heiminum, nöfn á 
hlutum og tilfinningum. Tungumálið er marg-
slungið og heillandi verkfæri og við beitum því 
dag eftir dag, oft áreynslulaust og meistara-
lega vel!

Hefurðu pælt í því hvað tungumálið er  
magnað?

Hefurðu pælt í því hvað þú ert klár í tungu-
málinu?

Íslenskan er okkar og við eigum  
að leika okkur með hana!

Þegar þú lærir íslensku er gott að setja sér 
markmið um á hvaða sviðum þú vilt bæta 
árangurinn. Til þess þarftu að vita hvar þú 
stendur vel og hvar þú þarft að taka þig á –  
þá fyrst geturðu einbeitt þér að þeim atriðum 
sem þú vilt bæta.

Hvernig bætirðu árangur þinn í lestri, ritun, 
hlustun, umræðum og framsögn? Með því að 
tileinka þér þær ólíku aðferðir sem nýtast best 
við hvert verkefni. Rétt eins og í annarri þjálf-
un er stundum gott að vinna einn og stundum 
í hóp.

Allir þurfa að æfa sig – og æfa sig reglulega, 
því að enginn verður tröllvaxinn af því að fara 
einu sinni í mánuði í ræktina í fjóra klukkutíma 
í senn.

Snillingar þurfa líka að æfa sig – og þeir eru 
einmitt snillingar vegna þess að þeir vita að 
þeir þurfa að æfa sig … og þeir æfa sig.

Góðar stundir!  
Höfundar

Mikilvæg skilaboð til þín

4



Mikilvæg skilaboð til þín

5

Rétt eins og í Kveikjum snýst íslenskunámið í þessari bók um leik,  
sköpun, skynjun og rannsóknarvinnu á tungumálinu og öllu okkar  
umhverfi. Við höldum áfram að auka færni í því að nota íslenskuna.  
Í Neistum er lögð áhersla á framsögn, umræður, ritun af ýmsum toga, 
læsi, málfræði og málnotkun. 

Neistar snúast um að auka sjálfstraust og getu til að vinna á sjálfstæðan 
hátt úr þeim efnivið sem þú vinnur með hverju sinni, hvort sem hann 
kemur frá þínu eigin brjósti eða frá öðrum.

Hugleiðingar hér og þar
Í bókinni er að finna ýmislegt um tungumálið og málnotkun sem þú getur 
velt fyrir þér. Stundum eru það hugleiðingar, skýringar á hugtökum eða 
gagnlegar ábendingar. Einnig er að finna fjölmargar pælingar sem henta 
vel til umræðna í bekknum. Við hvetjum þig eindregið til að nýta öll slík 
tækifæri til að læra enn meira og hafa gaman af að leika þér með málið 
ásamt bekkjarfélögum þínum!

Í tungumálinu er allt mikilvægt  
– og ekkert smávægilegt.

Námsmat 
Í Neistum er að finna fjölbreytt verkefni sem ætlað er að auka þekkingu 
þína og færni í íslensku. Öll verkefnin verða unnin í stílabók og eru hluti 
af námsmati þínu í vetur. Sum eru stór en önnur smá, sum eru einföld, 
hefðbundin og fljótleyst á meðan önnur krefjast meiri vinnu og taka lengri 
tíma. Passaðu vel upp á verkefnin þín og vandaðu þig strax frá upphafi 
við vinnuna.

Gott að vita um 
	  Neista

Kveikjur = frelsi 
og frumkraftur
Þú ert skapari, alla daga, og allt í 
kringum þig eru kveikjur sem geta 
komið neistum af stað. Sýndu áræðni í 
framkvæmd, leyfðu eigin hugmyndum 
að fæðast og leyfðu þinni rödd að fá 
rými og byr undir báða vængi.

Neistar = 
úrvinnsla og 
undirbúningur
Þú berð ábyrgð á eigin neistaflugi og 
getur breytt litlum neista í stórt bál 
með því að vinna úr því sem kviknar 
innra með þér. Leggðu áherslu á 
vandvirkni, talaðu og skrifaðu skýrt 
þannig að tekið sé mark á þér og 
lærðu að færa rök fyrir máli þínu og 
vinna með fróðleik og þekkingu á 
markvissan og skipulegan hátt.

Pældu í þessu!
▣	Hvað kanntu í íslensku?
▣	Hvað þarftu að kunna? Af hverju?
▣	Hvað þarftu að læra betur? Af hverju?
▣	 Til hvers þarftu að æfa framsögn?
▣	Hvers vegna þarftu að geta fært rök fyrir máli þínu?▣	Hvernig getur það nýst þér að þekkja ólík málsnið?
▣	Hvaða hag hefur þú af því að geta skrifað ólíkar textategundir?▣	Hvernig gagnast þér að fá gagnrýni á verkefnin þín?▣	Af hverju þarftu að skilja það sem þú lest?
▣	 Til hvers þarftu að efla gagnrýna hugsun?
▣	Hvers vegna þarftu að kunna að afla þér upplýsinga?▣	Af hverju þarftu að læra að þekkja áreiðanlegar upplýsingar?▣	Hvers vegna þarftu að kunna að skrifa fræðilegan texta?▣	Hvað þarf saga að innihalda?
▣	Til hvers þarftu að læra um skáldskap? Sögur og ljóð?▣	Hvað græðir þú á að leika þér með tungumálið?
▣	Hvað græðir þú á því að hafa góðan orðaforða?
▣	Af hverju þarftu að æfa þig að fara með vandað mál?▣	Til hvers þarftu að kunna málfræði?
▣	 Til hvers þarftu að kunna rétta stafsetningu?
▣	Hvað finnst þér skemmtilegast í íslensku? Af hverju?▣	Hvað finnst þér leiðinlegast í íslensku? Af hverju?

1. kafli – 

Listin að láta í sér heyra
Við hefjum kraftmikinn íslenskuvetur með því að 
fjalla um framsögn, tjáningu og umræður. En af 
hverju þarf að þjálfa framsögn, tjáningu og um-
ræður? Strangt til tekið geturðu komist í gegnum 
lífið án þess að tjá þig sérstaklega mikið – sumar 
starfsstéttir og áhugamál krefjast stöðugrar og 
ríkrar tjáningar á meðan annað fer fram í þögn 
og einrúmi. En líf hverrar einustu manneskju er 
stútfullt af tækifærum þar sem henni býðst að 
tjá hug sinn og skipta þar með máli – hafa áhrif. 
Liður í lýðræðislegri þátttöku er að láta rödd sína 
heyrast. Stundum hefurðu ekki einu sinni val um 
það og verður að taka þátt og stundum verður þú 
að taka þátt vegna þess að þú vilt hafa áhrif á þitt 
eigið umhverfi.

1. kafli  
Heimurinn vill heyra í þér!

Markmið með þessum kafla er að efla færni þína í framsögn og 
tjáningu. Að þú skiljir og skynjir að það sem í þér býr er engum 
öðrum gefið … og að þess vegna eigir þú að láta í þér heyra sem 
allra oftast. Enginn verður óbarinn biskup (að minnsta kosti mjög 
fáir sem vitað er um) og þess vegna notum við allan veturinn í að 
æfa framsögn og tjáningu. Gangi þér vel … að láta í þér heyra!

Enginn hefur aðgang að því 
sem býr innra með þér – 
nema þú hleypir því út.

Þess vegna bíður heimurinn 
eftir því að heyra í þér.

Hér er dæmi:

Þú ert 16 ára og um vorið óskar skólastjórinn eftir 
því að þú haldir ræðu fyrir útskriftarárganginn 
þinn í grunnskóla. Um svipað leyti er fjölskyldan 
að velta fyrir sér framtíðinni – foreldrar þínir ætla 
í framhaldsnám erlendis og þú ræðir við þá og 
systkini þín kosti og galla ólíkra landa.

Þú sækir um vinnu í ísbúð og á frístundaheimili 
og ferð í tvö atvinnuviðtöl vegna þess. 

Um vorið hittirðu fallega manneskju sem hreyfir 
við hjarta þínu og allt í einu langar þig svo mikið 
til að tjá þig, tala um það hvernig þér líður og 
segja falleg orð um þennan fallega einstakling.

Þetta snýst um listina að láta í sér heyra, 
stundum þegar við vitum það fyrirfram og getum 
undirbúið okkur en líka þegar fyrirvarinn er 
stuttur. Við leitum að sjálfstrausti til að flytja mál 
okkar eða texta með sannfæringu, ekki bara 
fyrirlestra heldur upplestur á fréttum, ljóðum 
eða skálduðum texta. Við pælum í því hvernig 
fólk tjáir sig á ólíkan hátt og leyfum okkur jafnvel 
að taka upp okkar eigin umræður til að heyra 
hvernig við tjáum okkur sjálf.

Ræðum um umræður og 
æfum ræður og ræðum 
æfur …
Því að lífið er, satt best að segja, stútfullt af 
aðstæðum þar sem þér býðst að tjá þig og hafa 
áhrif. Ekki þurfa samt allir alltaf að gjamma 
öllu sem þeim dettur í hug – hluti af þroskaðri 
tjáningu er einmitt að vita hvenær á að segja 
eitthvað og hvenær á að þegja og hlusta á aðra. 
Svo eru sumir að eðlisfari feimnir og reyna jafnvel 
að haga lífi sínu þannig að þeir þurfi lítið að láta á 
sér bera. Auðvitað er það líka í lagi.

En framsögn og tjáning snýst um að geta tjáð 
sig þegar maður vill eða verður. Þetta 
snýst um að láta rödd sína heyrast, að þroska 
eigin skoðanir með því að kunna líka að hlusta á 
aðra og vega og meta þeirra skoðanir.

Að kunna að vera í samtali við fólk, við samfélagið 
og umhverfi sitt.

Svolítið stórt mál, er það ekki?

Umræður og vangaveltur1.	Hefurðu haldið ræðu í afmæli eða við annað svipað tilefni? Hvernig reynsla var það?2.	Hefurðu haldið ræðu við annað tækifæri?  Var það öðruvísi reynsla?
3.	Við hvaða tækifæri gætirðu helst hugsað þér að halda ræðu? Af hverju? 
4.	Við hvaða tækifæri gætirðu alls ekki hugsað þér að halda ræðu. Af hverju?

Að æfa flutninginn

Finnst þér mikið mál að flytja texta fyrir framan 
bekkinn? Það er alveg skiljanlegt. En að sama 
skapi er mikilvægt að komast yfir þann hjalla og 
skilja (með því að prófa) að það er allt í lagi þó 
slíkt verkefni takist ekki fullkomlega.

Ef þú ætlar að æfa þig heima er gott að fara inn í 
herbergi og spila jafnvel tónlist á meðan þú flytur 
ræðuna af blaði. 

•	 Ertu feimin(n) við textann? Prófaðu að flytja 
hann með mjög ýktri röddu, t.d. eins og 
gömul kona, íþróttafréttaþulur eða eins og 
skrækur trúður.

•	 Í skólastofunni er gott að æfa framsögnina í 
þriggja til fjögurra manna hópum. 

Á meðan ég flyt textann

1.	 Tala ég skýrt og rólega.
2.	 Treysti ég á eigin vitneskju og undirbúning.
3.	 Horfi ég yfir hópinn og næ augnsambandi við 

áhorfendur. Gott er að finna vinsamlegt andlit í 
salnum; einhvern sem ég þekki eða einhvern sem  
virkar jákvæður og opinn.

4.	 Nota ég líkamstjáningu og svipbrigði til að leggja 
áherslu á mál mitt.

5.	 Man ég að lesa ekki textann heldur tala einfaldlega  
til áhorfenda.

6.	 Huga ég að tónfalli og hrynjandi og gæti þess að  
verða ekki eintóna.

Að flutningi loknum

1.	 Hlusta ég á viðbrögð áhorfenda og kennara.
2.	Legg ég bæði jákvæðar og neikvæðar athugasemdir 

á minnið og rifja þær upp næst þegar ég undirbý 
framsögn.

3.	 Fer ég að lokum yfir undirbúninginn og flutninginn. 
Fylgdi ég öllum ráðunum? Hvað gagnaðist mér vel? 
Hvað vil ég gera öðruvísi næst?

1.

Lestrarprufur, langar og  
mjóar, hægar og hljóðar

Oft er best að framkvæma til að skilja. 

Veldu þér texta að eigin vali, a.m.k. tíu línur  
að lengd. Textinn getur t.d. komið úr kennslu-
bók, úr dagblaði eða úr öðrum gögnum sem  
eru tiltæk í kennslustofunni. Með hvaða ýktu 
áherslum ætlar þú að lesa þinn texta fyrir  
bekkinn í þessari fyrstu æfingu? Veldu úr  
listanum.

•	 eintóna

•	 hægt

•	 hratt

•	 skrækt

•	 með áherslu á annað atkvæði hvers orðs

•	 með áherslu á skrýtið orð í setningunni

•	 setja ‘a’ í staðinn fyrir alla hina sérhljóðana 

•	 setja ‘ö’ í staðinn fyrir alla hina sérhljóðana 

•	 eins og ýktur fornmaður (segja ‘ek varr at 
fara’ í stað ‘ég var að fara’)

•	 með dönskum hreim

•	 með tölvurödd 

Kúnstin við framsögn
Það er ekki nóg að vera með góðan texta til  
að ná til áheyrenda, það þarf líka að huga  
að því hvernig hann er fluttur.

Hér eru nokkur góð ráð:

•	 Liðka talfærin með tunguæfingum og 
tungubrjótum.

•	 Skola munninn með vatni (sykraðir  
drykkir gera mig þvoglumælta(n)).

•	 Standa bein(n) í baki. 

•	 Anda nokkrum sinnum djúpt áður en  
ég byrja – það er ótrúlega slakandi!

•	 Ekki byrja að tala fyrr en ég hef náð  
athygli allra.

•	 Tala skýrt: vanda framburð, gæta að eðli-
legum talhraða og áherslum.

•	 Nota þagnir, bæði til að anda og til 
áherslu.

2.

Ljóðalestur

Gríptu ljóðabók og finndu tvö ljóð, annað hefð-
bundið og hitt frjálst. Lestu þau fyrst í hljóði og 
pældu í því hvort þeirra er auðveldara að lesa – 
og af hverju þér finnst það.

Hvaða áhrif hefur rímið á ljóðið og flutninginn? En 
ljóðstafirnir? Er líka að finna stuðla, höfuðstafi eða 
einkennandi hrynjandi í frjálsa ljóðinu? Hvort áttu 
auðveldara með að túlka texta ljóðsins og lifa þig 
inn í hann í hefðbundna eða frjálsa ljóðinu?

Lestu svo bæði ljóðin upphátt, fyrst fyrir sjálfa(n) 
þig og síðan fyrir bekkjarfélaga.

3.

Mínútumas

Hver nemandi skrifar umræðuefni á miða og set-
ur í pott. Gott er að notast við einfaldar hugmynd-
ir, t.d. dýrategundir, heimilistæki eða bíómyndir.

Einn nemandi í einu fer upp að töflu, velur sér 
miða og fær eina mínútu til að tala. Markmiðið 
er einfalt: Að tala jafnt og þétt þangað til tíminn 
er útrunninn! Ekki er gerð krafa um að vera skýr, 
rökföst/fastur eða sannfærandi.

Hjálparleiðir inn í mínútumasið geta verið af 
ýmsum toga og bekkurinn getur líka búið sjálfur 
til eigin hjálparleiðir:

„Fyrst þegar ég heyrði um [umræðuefni, t.d. 
einhyrninga] hugsaði ég með mér … “

„Ef það er eitthvað sem ég hef aldrei þolað þá 
eru það [umræðuefni, t.d. mygluð epli]. Ástæðan 
er sú að … “

4.

Tveggja mínútnamas  
(með snúningi)

Í þessu verkefni tekurðu sama viðfangsefni og þú 
dróst í mínútumasinu, undirbýrð þig heima og 
flytur tveggja mínútna mas (ræðu).

5.

Hlutverkalestur 

Vinnið fjögur eða fimm saman í hóp. Hafið ljóða-
bók, dagblað, tímarit eða skáldsögu við höndina.

Hvert ykkar skrifar niður 4–6 orð (eitt á miða) 
sem lýsir því hvernig á að flytja textann (þið getið 
verið reið, spennt, hjálparlaus, döpur, feimin, 
glettin, örvæntingafull, þjáð o.s.frv.).

Safnið öllum miðunum saman og látið textann 

snúa niður. Skiptist á að draga miða og lesið 
nokkrar línur eins og fyrirmælin á miðanum segja 
til um. Hinir í hópnum giska síðan á það í hvernig 
hlutverki hver og einn átti að vera. Ef þeir geta 
rétt fær sá/sú sem var að lesa að halda spjaldinu 
sínu. Sá nemandi sem er með flest spjöld á hendi 
þegar öll hafa verið notuð – vinnur auðvitað!

Ertu með liðuga tungu? 

Til að æfa skýran framburð og viðeigandi 
talhraða er gott að fara með erfiðar og óþjálar 
orðarunur, svokallaða tungubrjóta. Veldu þér 
tungubrjót og þyldu hann eins oft og þú þarft 
þar til þú getur þulið hann réttan og með 
eðlilegum áherslum. 

Þessi svifflugvél er ekki ein af svifflugvélunum í 
Svifflugvélafélagi Íslands. En þessi svifflugvél er ein 
af svifflugvélunum í Svifflugvélafélagi Íslands.

Það fer að verða verra ferðaveðrið.

Petrína prjóna pantaði pakka af pulsum frá Pétri og 
Páli. Ef Petrína prjóna pantaði pakka af pulsum frá 
Pétri og Páli, hvar er þá pulsupakkinn sem Petrína 
prjóna pantaði?

Stebbi stóð á ströndu 
og var að troða strý, 
strý var ekki troðið, 
nema Stebbi træði strý. 
Eintreður Stebbi strý, 
tvítreður Stebbi strý, 
þrítreður Stebbi strý …

Þríbrotin blýkringla.

Frank Zappa í svampfrakka.

Grillið glamraði.

Kanntu fleiri tungubrjóta sem eru góðir í  
upphitun fyrir framsögn? Prófaðu að búa  
til þína eigin tungubrjóta.



4.	 Ég hugsa um að velja atriðin vel:

•	 Við hvern ætla ég að tala? Á hvaða 
forsendum? Hvað vakir fyrir mér?

•	 Hvaða orð og stíll eru viðeigandi fyrir 
hópinn sem ætlar að hlusta á mál mitt?

5.	 Ég nota spjöld eða blöð og skrifa eitt 
atriði með skýrum stöfum á hvert spjald 
– auk stikkorða um dæmi, útskýringar og 
lykilsetningar.

6.	 Ég einset mér að vera skýr og set skilaboðin 
fram í einföldu máli.

7.	 Ég æfi mig á því að tala út frá spjöldunum og 
tek tímann.

•	 Kannski þarf að bæta við atriðum eða 
stytta ræðuna.

•	 Kannski dettur mér eitthvað alveg nýtt í 
hug sem ég get bætt inn í ræðuna.

8.	 Ég æfi mig aftur – og aftur – og aftur.

Raddbeiting, tjáning og líkamsstaða 

Tjáning byggir á trausti og sannfæringu. Ef 
áheyrendur finna fyrir þér og finna að þú 
hefur áhuga á efninu þá gerast algerir töfrar. 
Tjáning okkar er líka stútfull af pínulitlum en 
mikilvægum atriðum sem hafa bein áhrif á það 
hvernig aðrir skilja okkur. Tónfall og hrynjandi 
er mjög þýðingarmikill hluti hverrar frásagnar. 
Þetta finnum við best þegar einhver talar með 
eintóna röddu. Slíkur ræðuflutningur er mjög 
óáheyrilegur.

Gátlisti og undirbúningur 
fyrir framsögn

Hér á eftir fer ítarlegur gátlisti sem gagnast öllum, 
bæði vönum og óvönum.

Ef framsögn reynist þér almennt auðveld geturðu 
notað gátlistann til að verða enn skarpari, áræðn-
ari og rökfastari. Ef þér finnst hins vegar erfitt 
að standa fyrir máli þínu fyrir framan aðra getur 
gátlistinn gert þér kleift að komast yfir versta 
hjallann þannig að þú getir stigið fyrstu skrefin út 
úr óttanum. Ef þú nýtir þér aðstoðina sem felst í 
gátlistanum gætirðu komið þér rækilega á óvart!

Undirbúningur 
Auðvitað getur góður ræðumaður flutt glæsilega 
ræðu um hvað sem er með litlum undirbúningi. 
En til að byrja með – á meðan við erum að venj-
ast því að tjá okkur – er algert lykilatriði að notast 
við eitthvað sem við þekkjum vel.

1.	 Um hvað ætla ég að tala?

2.	 Hvað veit ég um efnið?

•	 Ég punkta hjá mér allt sem ég veit nú 
þegar um efnið (og man að í upphafi eru 
engir punktar heimskulegir eða óþarfir).

•	 Ég afla mér meiri upplýsinga.

3.	 Ég tek saman öll atriðin sem komin eru á 
blað og raða þeim niður eftir mikilvægi og 
gæti að rökréttu samhengi. 

Nokkrir gagnlegir molar  
um tjáningu
Það er auðvitað ekkert að óttast þegar maður 
stendur upp til að tjá sig eða láta í sér heyra, 
en samt fer blóðið að renna hraðar hjá flest-
um. Þegar kitlið í maganum eða hraði hjart-
slátturinn gerir vart við sig er mikilvægt að 
muna að þetta eru líkamleg viðbrögð sem hafa 
lítið með raunverulega hættu að gera. Og til að 
taka á þessu er hægt að fara ýmsar leiðir:

Andaðu – lífið mælir með því!

Nokkrir djúpir andardrættir, alveg niður í kvið-
arhol, gera alltaf kraftaverk.

Krepptu og slepptu!

Krepptu báða hnefana á meðan þú heldur 
niðri í þér andanum í nokkrar sekúndur … 
og slepptu svo bæði andanum og fingrunum 
lausum! Léttir!

Finndu þægilega líkamsstöðu

Það er óþarfi fyrir þig að útpæla alla þína 
líkamstjáningu að svo stöddu. En líkaminn er 
hannaður til að standa hreinn og beinn í baki 
– ef þú húkir eða kreppir þig saman þrengirðu 
að líkamsstarfseminni með þeim afleiðingum 
að stressið eykst. Auk þess er miklu fallegra 
og skemmtilegra að hlusta á hnarreistar 
manneskjur.

Finndu falleg augu

Það er gulls ígildi að finna í salnum vingjarn-
legt andlit sem sýnir áhuga á máli manns. 
Stundum er það góður vinur en það getur 
líka verið einhver ókunnugur. Ef þú talar til 
þessarar manneskju mun öll framsögnin verða 
skýrari og persónulegri.



1515

6.

Ræðuskrif og ræðumennska

Notaðu atriðin hér að framan til að undirbúa 
flutning á stuttri ræðu. Hafðu í huga að í upphafi 
er í góðu lagi að byrja smátt og einfalt. Veldu þér 
skýrt viðfangsefni sem þú hefur áhuga á. 

Tungubrjótar

Barbara Ara bar Ara araba 
bara rabbarbara.

Hnoðri í norðri verður að 
veðri þótt síðar verði.

7.

Kæra bæjarstjórn! 

Þið eruð að fara á fund bæjar- eða sveitarstjórn-
arinnar þar sem þið búið og ætlið að sannfæra 
hana um nauðsyn þess að setja meira fjármagn 
í félagslíf unglinga í skólanum ykkar. Hvernig 
ætlið þið að bera ykkur að? Hvað ætlið þið segja? 
Hvernig ætlið þið að segja það? Á hverju ætlið þið 
að byrja? En enda? 

Punktið hjá ykkur helstu atriði sem þið viljið koma 
á framfæri á fundinum og æfið svo flutninginn. 

8.

Áhugamál 

Segið hvort öðru frá áhugamáli ykkar. Hvað 
kveikti áhugann? Hvað viðheldur honum? Hvar 
stundarðu áhugamálið? Geturðu sinnt því ein eða 
einn? Hvað þarftu að hafa til að geta sinnt því? 
Hvers krefst það af þér? Er það kostnaðarsamt? 
Hversu mikinn tíma notar þú í það? Eru margir 
sem eiga þetta áhugamál? Er einhver nákominn 
þér sem deilir þessu áhugamáli þínu með þér? 
Sérðu fyrir þér að þú munir alltaf hafa þetta sem 
áhugamál? Er eitthvað annað áhugamál sem þú 
hefur lúmskan áhuga á en hefur aldrei þorað að 
prófa?

Punktið niður svörin og kynnið að lokum  
áhugamál viðmælanda fyrir öllum bekknum,  
án þess að nefna áhugamálið á nafn.

Umræður og vangaveltur 

– Ólík áhrif

Hvaða áhrif hafa ólíkir tjáningarmátar? 

Ræðið í hópum um það hvernig 

mismunandi áherslur í ræðuflutningi  

skila ólíkum skilaboðum:

Hratt eða hægt

Hátt eða lágt

Skært eða djúpt

Eintóna eða upp og niður

Þagnir á milli setninga

Stuðlar og rím í máli

Notkun myndlíkinga

Sumarmál

Þriðju nótt í sumri – þú og ég
þreytt og hljóð í geisla af fullum mána
sem leggur sína logabrú um ána.

Og fuglar þeir sem fóru um langan veg
fagnandi syngja, komnir heim til sín,
fundu sinn stað sem fari ég til þín.

Vornóttin mild og mitt hjarta er rótt
– á milli okkar verður fært að nýju.
Döggvaðar nætur, dagar fullir hlýju.

Því skal ég ganga glöð í þeirri nótt
sem gaf mér aftur frið og sátt við þig.
Ég veit að enn mun vora fyrir mig.

– Því skal ég ganga glöð í þeirri nótt.
Kristín Jónsdóttir

9.

Hvernig hljómar  
ljóðarapp?

Vinnið í þriggja til fjögurra manna  
hópum með textana á opnunni – þetta  
eru ástarljóð, texti við popplag og 
rapptexti.

•	 Finnið hvað er sameiginlegt með þeim 
og hvað aðgreinir þá.

•	 Má flytja rapptexta hvernig sem er? 
Prófið ólíkar aðferðir.

•	 Er hægt að syngja rapptextann?

•	 Er hægt að flytja hann eins og hefð-
bundið ljóð? (Hvernig flytur maður 
hefðbundið ljóð?)

•	 Hvað með textann við popplagið, er 
hægt að flytja hann eins og rapptexta? 
Prófið.

•	 Er auðvelt eða erfitt að semja laglínu 
við ástarljóð Kristínar Jónsdóttur? Er 
hægt að flytja hann eins og rapptexta?

•	 Veljið einn texta og æfið flutning 
á honum þar sem þið flytjið hann 
saman sem hópur. 



Hvolpaást
(Brot úr heildartexta)

ég lifi óeðlilega eðlilegu lífi
og ég eðla mig með elskhuga sem elskar mig samt lítið
brenndi mig á vökvanum, mjúkur tók ég skellinn
en ég er ekki barn svo ég kann ekki að forðast eldinn
gleymi mér í vitleysu en reyni samt að muna að 
þessi hvolpaást er eitthvað sem fer beint í hundana
ég er schizo, ég er hundrað manns er reyni að finna  
 	 sjálfan mig,
ÞEYR, svo ég skunda af stað 
en ég spyr mig, hvað er hamingja
er það hjónaband og ást eða losti milli jafningja
ég kann ekki ljóðið, þó ég hafi samið það
því það er í nútíð og ég er ekki þar í dag
áttavilltur, reyni að koma mér á kortið
og grafa eftir gulli en þessi jörð er alltof frosin
finn enga fiska svo ég ræ á burt
endir á regnboga var glópagull

[viðlag]
ég er búinn að eltast nóg
þarf bara kyrrlátt kvöld og kertaljós
ég þarf að festa rót
en hvern er ég að blekkja þó

(endurtekið)
Emmsjé Gauti

Þú fullkomnar mig
(Brot úr heildartexta)

Það rofar til inni’ í mér
og lífið tekur lit.
Veit nú hvað gefur mér mest
og tilverunni glit.

Aldrei var sólin svo skær
né fugla fegurri hljóð.
Mér finnst ég skilja í dag
öll heimsins ástarljóð.

[viðlag]
Þú fullkomnar mig
ég finn að ég er annar en ég var.
Þú ert við spurnum mínum lokasvar,
lyftir mér upp, lýsir mér leið.

Ég vegsama þig
og vonir mínar bind ég aðeins þér.
Í blíðu jafnt sem stríðu fylgdu mér
í huga og hér, ævinnar skeið.

 Stefán Hilmarsson

Þín rödd er aðeins þín
Þú ert þú og þín rödd er einstök. Enginn getur tjáð þínar skoðan-
ir, þína sýn, þín viðhorf, þitt sjónarhorn í umræðum og spjalli um 
heima og geima. Heimurinn þarf þess vegna á þér að halda – til að 
verða ríkari og magnaðri. Annað fólk þarf á því að halda að heyra 
í þér. Lífið snýst um samtal á milli fólks, miðlun ólíkra upplýsinga, 
fróðleik sem berst frá manni til manns. Þú heyrir ótal pínulítil atriði 
hér og þar í kringum þig og smám saman mótast heimsmynd þín 
og sjálfsmynd. Við erum mótuð hvert af öðru.

Þess vegna er svo mikilvægt að allir geti tjáð 
sig opinskátt. Þorað að segja sína skoðun. Að 
allir geti staðið fyrir máli sínu, verið rökfastir 
og skýrir.

Kurteisi – að sjálfsögðu!

Umræður geta bæði verið afslappaðar (þar sem hugmyndum er 
varpað á milli á afslappaðan hátt) og fullar af átökum (þar sem 
þátttakendur keppast við að setja fram ólíkar og öndverðar skoðan-
ir). Í umræðum þar sem átök fara fram er viss hætta á ferðum. Rétt 
eins og í öðrum átökum er hætt við því að fólki verði heitt í hamsi 
og þá er voðinn vís.

	
Eftirfarandi er gott að hafa í huga í öllum umræðum, ekki síst þegar 
blóðið hitnar.

•	 Tek ég hlutunum persónulega?

•	 Hlusta ég ekki á önnur sjónarmið og bíð aðeins eftir því að 
röðin komi að mér?

•	 Set ég fram málefnalegar athugasemdir?

•	 Tala ég niður til annarra eða geri lítið úr þeim?

•	 Reyni ég að koma höggi á aðra þátttakendur?

Allar þessar spurningar eru mikilvægar, vegna þess að þær  
koma í veg fyrir opna og lýðræðislega umræðu.

	
Málið er einfalt:

Allir græða á lifandi skoðanaskiptum –  
ef allir þátttakendur finna til frelsis og  
vita að þeir geta tjáð sig án þess að eiga  
á hættu að á þá verði ráðist.

Samfélag okkar kennir sig við lýðræði – sem í sinni einföldustu 
mynd þýðir að við erum með í ráðum (því að við erum þessi  
„lýður“). En hugmyndin um lýðræði virkar einfaldlega ekki ef  
umræður og rökræður eru einhliða og í höndum fárra. Lýðræði 
virkar síður ef fáir taka þátt í að móta það.

Lýðræðisleg þátttaka þín skiptir máli.

Hvernig tekur þú þátt í að stjórna þínu nærumhverfi eða hafa  
áhrif á það?

Hefurðu eins mikil áhrif og þú vildir hafa?

Geturðu aukið áhrif þín?

Fyrsta kastið beinum við sjónum okkar að þeim aðstæðum sem þú 
ert í nú, nefnilega þeim að vera nemandi í grunnskóla. Þar þarftu 
stundum að standa frammi fyrir bekkjarfélögum og kynna verkefni 
eða segja skoðun þína á ákveðnu málefni.

Við erum misgóð í því að tjá okkur frjálst og óundirbúið. En það er 
okkur öllum hollt að reyna, prófa og jafnvel mistakast. Það versta 
sem gerist er að þú standir á gati – og það er allt í lagi!

Ræðum málin! 

1. hluti

Vinnið fjögur til fimm saman í hópi þar sem  
umræðuefnið er: Það á að banna alla  
ofbeldisleiki innan 16 ára. Veltið fyrir 
ykkur hvað mælir með banninu og hvað mælir á 
móti því. Hvernig getið þið komist að niðurstöðu? 
Þarf hópurinn að verða sammála? Verið tilbúin 
að kynna niðurstöðu hópsins fyrir bekknum hvort 
sem hún er einróma eða ekki. 

2. hluti 

Eftir umræðuna hugsar hver fyrir sig hvernig 
þátttaka hans eða hennar var í umræðunni:

•	 Lagði ég eitthvað til máls?

•	 Sagði ég skoðun mína?

•	 Hlustaði ég á aðra í hópnum?

•	 Sýndi ég kurteisi?

Gátlisti og undirbúningur 
fyrir umræður

Áður en ég tek þátt í umræðum:

1.	 Ég hugsa um hvaða skoðun ég hef á mál-
inu sem er til umræðu.

2.	 Ég velti fyrir mér hvernig ég vil koma 
skoðunum mínum á framfæri og hvaða 
skoðanir séu mikilvægari en aðrar.

Í umræðunum

1.	 Ég hlusta vandlega á skoðanir allra við-
staddra, bæði þeirra sem ég er sammála 
og ósammála.

2.	 Ég sýni skoðunum annarra áhuga.

3.	 Ég spyr hiklaust ef eitthvað er óljóst.

4.	 Ég er kurteis og sýni öðrum tillitssemi  
og virðingu.

5.	 Ég gríp ekki fram í fyrir öðrum.

Að umræðum loknum

1.	 Ég velti fyrir mér hvernig umræðurnar 
tókust:

a.	 Hlustuðu þátttakendur vel hver á 
annan?

b.	 Vorum við kurteis?

c.	 Fengu allir að segja sína skoðun?

d.	 Hvað get ég lært af þessari reynslu?

e.	 Hvað gerði ég vel og hvað hefði ég vilj-
að gera betur?

2020

13.

Ágreiningur og  
málamiðlun 

Vinnið þrjú eða fjögur saman í hóp. Byrjið á að 
nefna eins mörg ágreiningsefni milli foreldra og 
unglinga og þið getið. Kennari skráir hugmyndir 
allra hópa á töflu og raðar þeim eftir því hversu 
algeng þau eru (algengust í 1. sæti o.s.frv.).

	
Hver hópur velur sér tvö atriði af listanum til 
að ræða og markmiðið er að hópurinn komist 
að sameiginlegri niðurstöðu við að leysa 
ágreininginn. 

•	 Hvaða vanda viljið þið leysa? 
•	 Hverju viljið þið ná fram?
•	 Hvaða lausnir myndu foreldrar sættast á?
•	 Hvaða samkomulag getið þið lagt til?

11.

Spjall 

Vinnið þrjú eða fjögur saman í hóp. Ræðið saman 
um ákveðið málefni og takið upp spjallið. Hlustið 
á upptökuna að umræðum loknum og pælið í 
henni:

Vorum við málefnaleg?

Fengu allir að koma sínum skoðunum að? 
Vorum við frjálsleg, hikandi, feimin? 
Hvernig fannst okkur að hlusta? 
Hvað getum við lært af þessu?

Möguleg umræðuefni:

•	 líkamsrækt og lífshollusta
•	 lýtaaðgerðir
•	 ofbeldisfullar kvikmyndir og tölvuleikir
•	 yngri systkini
•	 lestur og rafbækur

12.

Námsmenn á  
launaskrá? 

Vinnið saman í sex til átta manna hópum og 
ræðið þetta álitamál:

Á að borga nemendum  
fyrir góðan námsárangur?

Hóparnir fara afsíðis, ræða saman og koma til 
baka með eina, sameiginlega niðurstöðu (með 
eða á móti).

Hver hópur velur sér málsvara til að kynna sínar 
niðurstöður og helstu þræði í umræðunni. Hér er 
einkar mikilvægt að hlusta vel, leyfa öllum í hópn-
um að segja sína skoðun og vera kurteis.

RÆÐUKEPPNI
Mælskulist hefur lengi þótt göfug list og 
í henni hefur verið keppt lengi um allan 
heim. 

Ræðumennska getur verið frábær leið til að 
æfa uppbyggingu á rökstuðningi, framsögn 
og tjáningu og þetta eru allt eiginleikar 
sem kemur sér vel að búa yfir. Hins vegar 
er gott að hafa í huga að keppnisform af 
þessum toga getur kallað fram einsleitni 
í tjáningu og farið að snúast meira um að 
koma höggi á andstæðinginn en að færa 
góð rök fyrir máli sínu. Markmiðið með 
ræðumennsku ætti alltaf að vera skýrt – að 
þjálfa eigin rödd og eigin sýn.



14.

Mikilvægasta veganestið 

Fyrri hluti – einstaklingsverkefni unnið 
heima 

Spurðu foreldra þína eða einhverja aðra fullorðna 
hvað þeim finnst mikilvægast að kenna þér og að 
þú tileinkir þér í lífinu og fáðu þá til að segja þér 
af hverju. Punktaðu þetta niður hjá þér.

Seinni hluti – hópverkefni í 
skólanum 

Vinnið fjögur saman. Safnið saman upplýsingun-
um sem þið komuð með að heiman og setjið 
saman lista yfir mikilvægasta veganestið og 
ástæður fyrir því.

Hvað? Af hverju?

Ræðið þau atriði sem fram koma í hópnum. Er 
einhver regla eða einhver gildi sem komu fram 
hjá fleiri en einum? Hver þessara atriða finnst 
ykkur mikilvægust og af hverju? En hvað finnst 
ykkur skipta minnstu máli? Af hverju? Eruð þið 
öll sammála eða greinir ykkur á? Hver þessara 
atriða mynduð þið vilja kenna börnum ykkar og 
af hverju? 

15.

Skólareglur 

Vinnið fjögur saman og ræðið skólareglurnar í 
skólanum ykkar:

•	 Hversu vel þekkið þið skólareglurnar?  
Hversu sýnilegar eru þær í skólanum?

•	 Er tilgangur þeirra allra skýr?

•	 Er augljós ástæða að baki hverrar reglu?  
Hver getur hún verið?

•	 Eru einhverjar reglur óþarfar eða of strangar? 
Hverjar og af hverju?

•	 Eru einhverjar reglur sem ykkur finnst  
eiga að gilda sérstaklega um unglinga?  
Hverjar og af hverju?

•	 Eru einhverjar reglur sem ykkur finnst alls 
ekki eiga að gilda um unglinga? Hverjar og  
af hverju?

•	 Ef ykkur finnst vanta reglu yfir eitthvað  
áríðandi hver væri hún?

Skráið þær tíu skólareglur sem ykkur finnst mikil-
vægastar. Þið getið bæði samið ykkar eigin og 
nýtt þær sem eru við lýði í skólanum ykkar. 

Gerið samanburð við aðra hópa – eru áherslur 
ykkar svipaðar eða er mikill munur á milli hópa?

16.

Réttindi nemenda

Vinnið fjögur saman í hóp. 

Hvaða grundvallarréttinda ættu allir grunn-
skólanemendur að njóta? Skrifið niður allar hug-
myndir og komið ykkur síðan saman um fimm 
atriði sem ykkur finnst mikilvægust.

Semjið lagagrein um hvert atriði og skráið niður 
eftir mikilvægi.

17.

Stutt ræða

Semdu stutta ræðu um eitthvað sem þér finnst 
áhugavert eða brennur á þér. Notaðu allt sem  
þú hefur lært og kannt nú þegar í sambandi  
við ritun. Æfðu þig í að flytja ræðuna heima.



Vonandi hefur þú getað nýtt þér umfjöllun og verkefni 
í tengslum við framsögn og umræður. Ávinningur þinn 
af því að þjálfa framsögn, umræður og tjáningu er sá 
að þú eflir samskiptafærni þína og getur haft áhrif á 
samfélagið og umhverfi þitt.

	
Er það ekki verðugt markmið?

Að lokum – þetta 
um framsögn og umræður

Taktu stöðuna!

Ég … SKILABOÐ

Textaboð Senda

Ég … SKILABOÐ

Textaboð Senda

get útskýrt af hverju æfing í framsögn 
og tjáningu kemur sér vel.

veit hvað þarf að hafa í huga þegar 
ég skrifa ræðu.

er með á hreinu ýmis hjálpleg atriði 
til að nota við flutning á ræðu.

veit hvaða áhrif öndun, skýrmæli og 
líkamstjáning hefur á framsögn.

skil af hverju hlustun er mikilvæg í 
umræðum.

skil mikilvægi þess að taka þátt í 
umræðum.

skil mikilvægi þess að ég láti í mér 
heyra sem oftast.

átta mig á mikilvægi skoðanaskipta  
í lýðræðislegu samhengi.

Neisti 
– Að sitja á sér 

•	 Hver er eigandi þessa stóls? 
Hvernig myndi stóllinn lýsa 
honum?

•	 Settu þig í spor stólsins og 
segðu frá atviki sem átti sér stað 
kvöld eitt í þessu herbergi. Sem 
stóll geturðu ekki lesið hugsanir 
fólks, kannski ekki skilið 
mannamál en þú getur lesið í 
líkamstjáningu og hljóð. 

•	 Þú þarft að losna við stólinn 
en getur ekki hugsað þér að 
henda honum þar sem hann 
hefur fylgt fjölskyldunni í fjölda 
ára. Semdu auglýsingu þar sem 
þú óskar eftir nýju heimili fyrir 
hann.

